দুই নেত্রী একসঙ্গে বসলেও কাজ হবে না
সিরডাপ মিলনায়তনে বিচারপতি হাবিবুর রহমান

নিজস্ব প্রতিবেদক: 

বৃহত্তর দুই রাজনৈতিক দলের দুই নেত্রীকে একসঙ্গে বসালেও দেশে রাজনৈতিক বিরোধিতার অবসান হবে না বলে মন্তব্য করেছেন তত্ত্বাবধায়ক সরকারের সাবেক প্রধান উপদেষ্টা বিচারপতি হাবিবুর রহমান। গতকাল রাজধানীর সিরডাপ মিলনায়তনে সাংবাদিকদের প্রশ্নের জবাবে তিনি এ মন্তব্য করেন। দেশে চলমান রাজনৈতিক সঙ্কট নিরসনে তার মত বা পরামর্শ চাইলে বিচারপতি হাবিবুর রহমান সাংবাদিকদের বলেন, ‘নতুন কিছু বলার বা শেখার নেই। কোনো সুপারিশও নেই। নিজেদের সমস্যার সমাধান নিজেদেরই করতে হবে।’ এ ছাড়া দুই নেত্রীকে একসঙ্গে বসালেই সব সমস্যার সমাধান হয়ে যাবে—বিভিন্ন মহলের এমন আহ্বানের পরিপ্রেক্ষিতে তিনি বলেন, ‘পরিস্থিতি এমন পর্যায়ে গেছে যে, আমার মনে হয় দুই নেত্রীকে একসঙ্গে বসালেও সমস্যার সমাধান হবে না।’ 
রাজনীতিতে যুগোপযোগী পরিবর্তন আনার তাগিদ দিয়ে সাবেক এ প্রধান উপদেষ্টা বলেন, গণতন্ত্রে ভিন্ন মত থাকে, কিন্তু সমাধানও থাকে। নিজেদের সমস্যার সমাধান নিজেদেরই করতে হবে। বাইরে থেকে কেউ এসে করে দেবে, তার আগে আমরা তৈরি হব না, এটা তো ঠিক নয়। আমি ‘মেইড ইন বাংলাদেশ’ সমাধান চাই। 
এর আগে সাবেক এই প্রধান বিচারপতি সিরডাপ মিলনায়তনে ‘ইউরোপীয় ইউনিয়ন (ইইউ)-সার্ক সহযোগিতা’ শীর্ষক এক আন্তর্জাতিক সম্মেলনে বক্তৃতা করেন। সম্মেলনে প্রধান অতিথির বক্তৃতায় তিনি বলেন, ‘বিশ্বে আঞ্চলিকতার ধারণাটি পরিবর্তন করে পারস্পরিক সহযোগিতা বৃদ্ধি করতে হবে। ইউরোপীয়দের মতো আমলাতান্ত্রিক জটিলতায় না গিয়ে আমাদের নিজস্ব পদ্ধতির ভিসা ব্যবস্থা চালু করা উচিত। দেশগুলোর অন্তঃযোগাযোগ বৃদ্ধিতে যা যথেষ্ট ভূমিকা রাখবে।’
সাউথ এশিয়া ইয়ুথ ফর পিস অ্যান্ড প্রোসপারিটি সোসাইটির আয়োজনে দিনব্যাপী এ সম্মেলনে বিশেষ অতিথি হিসেবে উপস্থিত ছিলেন সাবেক পররাষ্ট্র প্রতিমন্ত্রী আবুল হাসান চৌধুরী, তত্ত্বাবধায়ক সরকারের সাবেক উপদেষ্টা শফি সামি, নেপাল দূতাবাসের ডেপুটি চিফ অব মিশন কেসি আরায়াল, ভুটান দূতাবাসের ডেপুটি চিফ অব মিশন কার্মা এস তাশোসার, শ্রীলঙ্কার মন্ত্রী এজি আবেয়সিকেরা, ইন্ডিয়ার হাইকমিশনের ফার্স্ট সেক্রেটারি ডা. মনোজ কুমার মাহাপাত্রা ও পাকিস্তান হাইকমিশনের ফার্স্ট সেক্রেটারি আমের আহমেদ আতোজাই। এছাড়া সম্মানিত অতিথি হিসেবে উপস্থিত ছিলেন ডেইলি সান সম্পাদক ড. সৈয়দ আনোয়ার হোসেন, ডেইলি নিউ এজ সম্পাদক নুরুল কবির, ডেইলি নিউজ টুডে সম্পাদক রিয়াজউদ্দিন আহমেদ ও ডেইলি নিউনেশন সম্পাদক মোস্তফা কামাল মজুমদার।
সম্মেলনে ইউরোপীয় ইউনিয়ন-সার্ক সহযোগিতার ধারণার ওপর বিভিন্ন দেশের দৃষ্টিকোণ থেকে ৫টি প্রবন্ধ উপস্থাপন করা হয়।
